
"KHUTBAH SEMPENA MAULIDUR RASUL"

(8 November 2019/ 11 Rabiulawwal 1441H)

Sidang Jumaat yang dirahmati,

N\

Bersamalah kita bertagwa kepada Allah dengan sebenar-benar tagwa.
Tanpa taqwa, siapalah kita disisi Allah kerana orang yang paling mulia
disisinya hanyalah orang yang bertagwa. Mudah-mudahan tagwa kita
bertambah dan lebih baik daripada sebelumnya. Suara mimbar Jumaat

kita pada hari ini adalah bersempena “Sambutan Maulidur Rasul”.

Sidang Jumaat yang dihormati,

Setiap tahun menjelang 12 Rabiulawal bersempena dengan ulangtahun
keputeraan Nabi Muhammad SAW umat Islam di seluruh dunia
menyambut Maulidur Rasul. Khatib menyeru, marilah kita menyambutnya

dengan penuh hormat, khidmat bakti dan gembira. Hormat di sini



bermakna kita menghormati ketibaan bulan maulid ini kerana di bulan
inilah junjungan kita Nabi Muhammad SAW dilahirkan oleh bondanya Siti
Aminah Binti Wahab. Sedangkan ayahandanya telah wafat terlebih

dahulu tanpa sempat menatap wajah baginda SAW.

Khidmat pula bermaksud kita menyambut hari maulid ini dengan rasa
syukur yang tinggi dengan cara beribadat kepada Allah dan bersungguh-
sungguh mengikut segala ajaran Rasulullah SAW. Pada masa yang
sama, kita banyakkan amal kebaikan untuk berkhidmat kepada manusia
sama ada di kalangan keluarga, saudara-mara atau sahabat handai dan

lain-lain.

Menyambut dengan gembira pula adalah dengan melahirkan rasa syukur
kepada Allah kerana dengan kelahiran Nabi Muhammad SAW ke muka
bumi, kita telah diberi petunjuk kepada cahaya Islam yang suci dan
menjadi orang Islam. Jika tidak, mungkin kita masih dalam gelap dan

kufur yang nyata. Wal ‘iyazubillah.

Sidang Jumaat yang dimuliakan,

Bulan maulid yang mulia ini, kita lihat pelbagai pihak mengadakan
sambutan sempena kelahiran Nabi SAW ini dengan penuh meriah. Umat
Islam kelihatan bersatu tanpa mengira darjat, pangkat dan apa-apa

fahaman, sama-sama berselawat dan berkumpul mendengar sejarah

riwayat Nabi SAW yang kita kasihi. Alangkah bahagia dan gembiranya
Nabi, jika masih hidup dan dapat melihat akan keindahan ukhuwah ini.
Marilah kita sama-sama mengamati sepotong ayat al-Quran yang

berbunyi:

Maksud: Dan berpegang teguhlah kamu sekalian kepada tali Allah
(agama lIslam), dan janganlah kamu bercerai-berai; dan kenanglah
nikmat Allah kepada kamu ketika kamu bermusuh-musuhan (semasa
jahiliyah dahulu), lalu Allah menyatukan di antara hati kamu (sehingga
kamu bersatu-padu dengan nikmat Islam), maka menjadilah kamu
dengan nikmat Allah itu orang Islam yang bersaudara. Dan kamu dahulu
telah berada di tepi jurang neraka (disebabkan kekufuran kamu semasa
jahiliyah), lalu Allah selamatkan kamu dari neraka itu (disebabkan nikmat
Islam juga). Demikianlah Allah menjelaskan kepada kamu ayat-ayat
keterangan-Nya, supaya kamu mendapat petunjuk hidayah-Nya. (Surah

Ali ‘Imran ayat 103)

Sidang jumaat yang dihormati,



Memuji-muji kebesaran Islam dan keagungan Nabi sahaja belum
memadai seandainya kita terlupa atau lalai untuk mengamalkan
sunnahnya. Dari sekecil-kecil perkara hinggalah kepada perkara-perkara
yang besar. Sebagai contoh, mungkin ada antara kita yang tanpa sedar,
minum dengan tangan kiri dalam keadaan berdiri. Sedangkan Nabi SAW
minum dan makan dengan tangan kanan dalam keadaan duduk.
Rasulullah SAW sepanjang hayat baginda menunjukkan contoh ikutan
dalam semua aspek kehidupan sebagaimana ditegaskan oleh Allah

dalam Surah al-Ahzab ayat 21.

Maksud: “Demi sesungguhnya, adalah bagi kamu pada diri Rasulullah
SAW itu contoh ikutan yang baik, iaitu bagi orang yang sentiasa
mengharapkan (keredhaan) Allah dan (balasan baik) hari akhirat, serta ia
pula menyebut dan mengingati Allah banyak-banyak (dalam masa susah

dan senang)”.

Lihat pula perjuangan Rasulullah SAW, sahabat-sahabatnya dan
pejuang-pejuang Islam yang lain. Sebagai seorang pemimpin, Rasulullah
SAW mengutamakan kekuatan iman dan rohani lebih daripada segala-

galanya. Baginda seorang pemimpin yang ikhlas dalam perjuangan.



Tidak mementingkan kebendaan dan tidak tamak kepada harta atau
pangkat. Misi baginda hanya untuk berkhidmat kepada masyarakat bagi

mencari redha Allah semata-mata.

Sidang Jumaat yang dikasihi,

Memahami dan meneladani Rasulullah SAW merupakan suatu kewajipan
bagi setiap individu muslim. Perkara ini tidak akan dapat dicapai
melainkan melalui proses pencarian ilmu. Dalam aspek ini,
sememangnya kita telah disajikan dengan pelbagai koleksi rujukan
mengenai kehidupan Rasulullah SAW. Hanya dengan kemahuan, azam
dan iltizam yang tinggi dapat mendidik jiwa dan rohani kita untuk
mengasihi Rasulullah SAW, mencontohi sunnah baginda dan menghayati

perjuangannya.

Sidang Jumaat yang dirahmati Allah,
Bagi mengakhiri khutbah pada hari ini, Khatib ingin memberikan beberapa

saranan berikut kepada setiap muslim:

1- Memiliki sekurang-kurangnya senaskhah buku sirah Rasulullah SAW

sebagai koleksi peribadi untuk bacaan bersama ahli keluarga.

2- Sentiasa mempertingkatkan kecintaan terhadap junjungan mulia

dengan menghayati sirah dan sunnah baginda.



3- Menghadiri pelbagai program yang dirancang sempena bulan
Rabiulawal bagi menimba ilmu demi memahami Islam dalam realiti

kehidupan masa kini.

4- Sentiasa berselawat sebagai amalan harian.

» H

Maksudnya: “Katakanlah (wahai Muhammad): ‘Jika benar kamu
mengasihi Allah maka ikutilah daku, nescaya Allah mengasihi kamu serta
mengampunkan dosa-dosa kamu. Dan (ingatlah), Allah Maha

Pengampun, lagi Maha Mengasihani”. (surah Ali ‘Imran ayat 31)

Sidang Jumaat yang dirahmati Allah,

Saya berpesan kepada tuan-tuan dan diri saya sendiri supaya bertakwa
kepada Allah SWT dengan mematuhi segala perintah-Nya dan menjauhi
segala larangan-Nya. Sesungguhnya berbahagialah orang yang
bertakwa kepada Allah. Di samping itu, sebagai tanda mensyukuri segala
nikmat Allah yang dikurniakan kepada kita, marilah kita mencontohi
akhlak nabi SAW dan para sahabat sehingga mereka digelar jutawan
akhirat. Caranya ialah dengan memperbanyakkan sumbangan harta yang
kita sayangi ke jalan Allah iaitu dengan melakukan amalan waqatf.

7



Wagqaf dari segi syarak ialah apa-apa harta yang ditahan hak pewaqaf ke
atas harta tersebut daripada sebarang urusan jual beli, pewarisan, hibah
dan wasiat di samping mengekalkan sumber fizikalnya, untuk kebajikan

dengan niat untuk mendekatkan diri pewaqaf kepada Allah.

Di negara kita, amalan berwagaf telah lama diamalkan oleh generasi yang
terdahulu. Mereka telah berjaya mewaqafkan harta melalui pembinaan
masjid-masjid, sekolah-sekolah, pondok-pondok pengajian dan rumah-
rumah anak yatim. Berwagaf adalah amalan mulia yang dapat melahirkan
perasaan kasih sayang, menyemarakkan semangat saling bantu-
membantu antara satu sama lain. Sepertimana firman Allah SWT dalam

surah Ali Imran ayat 92:

Maksudnya: “Kamu tidak sekali-kali akan dapat mencapai (hakikat)
kebajikan dan kebaktian (yang sempurna) sebelum kamu dermakan
sebahagian dari apa yang kamu sayangi. Dan sesuatu apa jua yang kamu

dermakan, maka sesungguhnya Allah mengetahuinya”.

Sidang Jumaat yang dirahmati Allah,



Di negeri kita khususnya, Majlis Agama Islam Negeri Pulau Pinang
(MAINPP) telah menyediakan satu alternatif kepada pelaksanaan ibadah
waqaf yang berkonsepkan wakalah melalui dana waqaf Pulau Pinang.
Sama ada melalui potongan gaji bulanan atau pembayaran secara atas
talian. Wakalah bermaksud para penyumbang mewakilkan kepada Majlis
Agama Islam untuk mewakafkan mana-mana harta kekal dengan niat
kerana Allah Taala. Ini merupakan satu usaha untuk menggembeling
kerjasama ummah untuk bersama-sama melaksanakan ibadah waqaf

walau pada tahap manapun kemampuan ekonomi seseorang.

Institusi masjid juga dapat berperanan memperkasakan ibadah wagaf ini
dengan menyumbangkan misalnya 10% hasil dari kutipan Jumaat kepada
pihak Majlis Agama Islam pada setiap bulan. Secara tidak langsung
jemaah yang menghulurkan derma setiap kali solat Jumaat, akan
berkongsi saham wagaf yang berkekalan manfaatnya hingga ke hari

akhirat.

Diriwayatkan dari Abu Hurairah, Rasulullah SAW bersabda:

Yang bermaksud: “Apabila seorang hamba meninggal dunia, maka
terputuslah darinya amalnya kecuali dari Tiga perkara iaitu sedekah
jariah, ilmu yang diambil manfaatnya, anak soleh yang mendoakannya”.

(Hadis Riwayat Muslim)

Sidang Jumaat yang dirahmati Allah,

Pada saat yang penuh barakah ini marilah kita berselawat ke atas nabi
Muhammad SAW yang membawa petunjuk dan rahmat kepada kita

sekalian sepertimana perintah Allah dalam surah al-Ahzab, ayat 56:

“‘Sesungguhnya Allah dan malaikat-Nya berselawat kepada nabi

{Muhammad SAW} wahai orang yang beriman, berselawatlah kamu
kepadanya serta ucapkanlah salam sejahtera dengan penghormatan

yang sepenuhnya”.

